9 augustus 2009

tweede sondag – seisoen van barmhartigheid

liturgiese voorstel

	Leesroostertekste

Fokusteks: 

Johannes 6:35, 41-51
Ander tekste:  
2 Samuel 18:5-9, 15, 31-33; 




Psalm 34:1-8; Efesiërs 4:25-5:2

	Inleiding

Al die tekste handel oor God wat sorg te midde van ons seer (2 Sam 18), vrees, wanhoop en pyn, want in ons verhouding met God is daar lewe (Joh 6) en in Jesus sien ons hoe God in ons seer, swaarkry, twyfel en vrees teenwoordig is. Ons is nooit alleen nie daarom kan die psalmdigter pleit dat ons op die Here moet wag (Ps 34) en kry ons opdrag om in ons verhoudings anders as op te tree as vroeër (Ef 4).  



	God versamel ons voor Hom

Plaas klem op God se teenwoordigheid, deur ’n kers aan te steek as simbool daarvan dat God teenwoordig is. ’n Baie treffende simbool is om die kers in ’n houer, gemaak uit doringdraad te laat staan, as teken daarvan dat God op ’n spesiale manier teenwoordig is daar waar ons seer het.

Wil van God

Efesiërs 4-5:2 kan as wetsvoorlesing gebruik word.


	Diens van die tafel

Louis Brittz het ’n lied “Nagmaal” op sy CD “Coming Home” wat as toewydingsmoment of ter voorbereiding van nagmaal gebruik kan word.  

Ek sit voor my venster hoor voëltjies hoes

deur rook van bomme en uitlaatgas proes

Ek sit voor my TV in Trade-Center-skok

Ek voel angs en woede ’n dier in ’n hok

Met vrae sonder antwoorde pyn ongekend

Neem ek die rites om te gedenk

Ek sluk soos ’n vreemde voel so gestraf

Maar ek hoor musiek uit ’n leë klipgraf

’n Viool speel in my hart; snare teen smart

Die brood stil my trane; Proeseltjie wyn streel pyn

Tussen die skote deur kan ek hoor

Suiwerste note klink in my oor

Strelende klanke uit die viool

Huil oor die vyand uit op parool

Nagmaalmusiek vir die troos wat makeer

Brood vir die wanhoop wyn vir die seer

Deur sy wonde is daar genesing;

deur sy bloed is my gees bevry

Hy troos my met deurboorde hande

Die kruis het kom woon in my.



	Diens van die Woord

Gebed om die opening van die Woord

Vader, ons wil so graag luister na u Woord sodat ons daardeur geleer kan word – al is dit soms te diep om te verstaan en te moeilik om te gehoorsaam. Help ons ook om te glo in u beloftewoord sodat ons die ewige lewe deelagtig kan word. 


	Uitsending

Bekendstelling van barmhartigheidsaksies

Maak die gemeente bewus van die emosionele nood in die samelewing, maar ook in die gemeente. Dink byvoorbeeld aan mense wat met depressie leef, gebroke gesinne, mense wat eensaam is, gesinne wat iemand aan die dood afgestaan het, mense wat ly as gevolg van geweld en vrouens (gesinne) wat babas verloor het. Lig projekte uit wat hiermee verband hou, byvoorbeeld klinieke wat mense help wat verkrag is, maatskaplike werkers wat met kinders werk wat gemolesteer is, klinieke vir mense wat met depressie leef en sielkundige dienste. 



	Musiek en sang

Toetrede:  Lied 159; 163; 177; 178; NSG 343; 165

Lofprysing: Lied 188; 200; 221; NSG 10; 43

Doop: Lied 287; 290; 292; NSG 317; 360; 361 Skuldbelydenis: Lied 231; 239; 242; NSG 61; 215
	Gebed om opening van die Woord: Lied 253; 519; NSG 370; 57

Geloofsbelydenis: Lied 263

Gebed/Aanbidding/Slotlied: Lied 286; 501; 509; 516;                                             NSG 42 


preekstudie – JOHANNES 6:35, 41-51

Konteks

Hierdie paragraaf herhaal wat reeds by 26 Julie 2009 se preekstudie geskryf is. Dit is nie seker wie die outeur van Johannes is nie, maar dit is waarskynlik geskryf deur ŉ Joodse Christen vir ŉ Joodse Christengemeenskap. Vandag weet ons ook nie wie die geliefde dissipel is nie. Die geliefde dissipel is wel ŉ historiese figuur wat ŉ ooggetuie van die gebeure is (Joh 19:35) en wat ŉ bepalende rol in die evangelie speel. Die geliefde dissipel, die ontvanger van die liefde van Christus, is ook vir die leser vandag ŉ simboliese figuur van ŉ intieme persoonlike verhouding met Christus; iemand wat gesien en geglo het. Hoewel dissipelskap ŉ belangrike tema in Johannes is, speel die twaalf dissipels self nie so ŉ sentrale rol soos in die Sinoptiese Evangelies nie. Die fokus is eerder op die rol en verhouding van die geloofsgemeenskap met Christus, die gestuurde wat liefhet, diensbaar is en sy lewe aflê vir sy vriende. Vermoedelik is die eerste hoorders van die evangelie persone wat vervolg en uit die sinagoges verban is (Joh 9:22; 12:42; 16:2) en ŉ alternatiewe sosiaal-religieuse gemeenskap gevorm het, binne die breër samelewing van die laat eerste-eeuse Palestynse wêreld. Tog, deur die verhaal is daar seine van die pyn van hierdie tussen-Joodse konflik, veral met die Joodse godsdienstige leiers. 

Die narratiewe en diskoerse in Johannes, ook die wonderwerke/tekens, wentel om die vraag “wie is Jesus en wie is God?” Daarom dat Johannes beskryf kan word as die openbaring van God. Die literêre styl van die skrywer ondersteun die openbaring van God en betrek die lesers in die reaksies op dié openbaring. Die wyse waarop persone op Christus en sy openbaring reageer, is ŉ belangrike tema in die narratiewe; sal hulle Jesus aanvaar of verwerp? Die kern van die openbaring is die menswording van God se Woord – in Christus se inkarnasie is God openbaar soos Hy nog nooit vantevore geopenbaar is nie en sien, hoor, voel en proe ons God opnuut. Dit is ŉ nuwe openbaring – teologie is vir alle tye nou anders – “as julle my sien het julle die Vader gesien”. Christus openbaar God se karakter en identiteit op ŉ besondere wyse. Jesus “is” God se Woord. “No line can be drawn between what Jesus says and what he does, between his identity and mission in the world. Jesus’ words and works, his life and death, form an indissoluble whole that provides full and fresh access to God . . . Christology redefines theology – that is Jesus decisively changes how one talks about and knows God – but christology does not replace theology” (G O’Day). 

Dit is ook belangrik dat die geloofsgemeenskap gedefinieer word deur Jesus se woorde en dade: “soos ek julle liefhet, moet julle mekaar liefhê” (Joh 13:34-35). Die klimaks van Jesus se sending is in Jesus se woorde aan die kruis: “dit is volbring” (Joh 19:30; 16:2-3). Die openbaring van God en die definisie van die geloofs-gemeenskap kan nie, los van die opofferende liefde van God, staan of verstaan word nie.

Die teks vir die week is Johannes 6:35, 41-51. Tog kan mens nie anders nie as om die hele diskoers van die brood van die lewe in ag te neem. Johannes 6:35-71 is een van die selfopenbarings van Christus en die mens se reaksie daarop.

Dit perikoop bevat die eerste van die bekende Ek is-uitsprake en selfopenbarings van Jesus. Ek is: “die brood van die lewe” (6:35, 48, 51); “. . . die lig van die wêreld” (8:12); “. . . die hek” (10:7, 9); “. . . die goeie herder” (10:11, 14); “. . . die opstanding en die lewe” (11:25); 
“. . . die weg, die waarheid en die lewe” (14:6); “. . . die wingerdstok” (15:1, 5). Die openbaring is voorafgegaan deur die teken van die vermeerdering van die brood en die voeding van die honger skare. Daar is ook verdere ego eimi-uitsprake sonder die nominatief predikaat (4:26; 6:20; 8:24, 28, 58; 13:19; 18:5, 6, 7) wat Jesus se selfopenbaring verryk. 

Die beeldspraak in Johannes is verbeeldingryk. Sommige kommentatore argumenteer dat Johannes “anti-language” gebruik; dit is taal wat vir die “insiders” sin maak, maar aanstootlik en onverstaanbaar is vir die “outsiders”. Die gebruik van sodanige taal skep solidariteit onder die binnekring, maar skep tegelykertyd ook nuwe sosiale, ekonomiese en godsdienstige grense. Die diskoers oor vlees en bloed (v 41-59) gebruik anti-taal. Die uitnodiging om van die liggaam te eet en die bloed te drink, is woorde wat aan die Joodse geloofsgemeenskap, in die lig van die Torah wat die drink van bloed verbied (vgl Gen 9:4; Lev 3:17; 17:11, 14; Deut 12:23; Hand 15:20), aanstoot gee. Ironies genoeg, verstaan die Joodse geloofsgemeenskap egter dat bloed die bron van die lewe is. Dit is insiggewend dat Johannes reeds in die proloog sê dat dié wat in Christus glo kinders van God en uit God gebore is (Joh 1:12-13).

Die diskoers oor vlees en bloed, ŉ uitbreiding van die groter diskoers oor die brood van die lewe, moet onderskei word van die avondmaal in die ander evangelies. In die Sinoptiese Evangelies is die fokus op die liturgiese handelinge, die neem, seën, breek en gee van die brood. In Johannes is die klem op die teologiese identiteit van Jesus. In Johannes is dit ook Jesus self wat die brood uitdeel; die gawe van brood/lewe kom van Christus self. Brood was die basiese voedsel in dié tyd. Derhalwe toon die broodmetafoor aan dat Christus die essensiële lewensmiddel is; Jesus is broodnodig! Die anti-taal woorde van eet my liggaam en drink my bloed, beklemtoon juis solidariteit vir die “insiders” – julle is welkom, glo in my, ontvang die lewe. Johannes se perspektief van die eucharistie is eintlik radikaal; die beeld van die brood gaan oor die lewe in/van Christus en daar nie soos in die ander evangelies die verbintenis met Jesus se kruisdood alleen nie. Dit herinner aan Jesus se woorde “ek het gekom sodat hulle die lewe kan hê, en dit in oorvloed” (10:10b). “The Eucharist is feeding on and being fed by Jesus” (O’Day. 1995:613). In Johannes 6 gaan dit oor die noodsaaklike teenwoordigheid van Jesus in die gelowige se lewe.

Die reaksie van die verskillende groepe persone, soos hieronder aangedui, is belangrik. Die belydenis van Petrus in vers 68-69, wat die openbaring van Christus sien en glo, is fundamenteel belangrik. In Johannes is sien en glo sentrale gedagtes. Om reg te sien is om te glo, maar die skares/ons bly verkeerd sien en daarom glo hulle/ons nie. Daarom is die uitspraak van die geliefde dissipel by die kruis so belangrik (19:35). Net so ook is die ander sintuie belangrik. 1 Johannes sê: “. . . ons het hom self gehoor; ons het Hom gesien en met ons hande aan Hom geraak” (1:1-3). 

Teks

Johannes 6 volg die ritme van Johannes 4 en 5; ŉ wonderwerk, dialoog en respons van die skare, met verdere diskoerse en reaksies. Die perikoop eindig met ŉ toneel van Jesus en sy dissipels. Dit is iets besonder, omdat direkte dialoog tussen Jesus en sy dissipels eers in Johannes 13-17 en 20 plaasvind. Hier is ŉ nuttige indeling:

6:25-34 – Dialoog tussen Jesus en die skare;

6:35-42 – Jesus se eerste diskoers en die skare se respons;

6:43-52 – Jesus se tweede diskoers en die skare se respons;

6:53-59 – Jesus se derde diskoers;

6:60-71 – Jesus en sy dissipels.

’n Moontlike verdere uiteensetting van die gedeelte, wat fokus op die openbaring van Jesus en die reaksies van mense volgens die sintuie, is:

1. Openbaring (Self) van Jesus – vers 35 

“Ek is die brood wat lewe gee.

Wie na my toe kom, sal nooit weer honger kry nie,

En wie in my glo, sal noot weer dors kry nie.”

2. Sien en glo – vers 36-40

A 
36 Sien maar glo nie;
B 

37 Jesus sal niemand wat na hom toe kom



verwerp nie;


C


38 Ek het van die hemel af gekom 




(vgl Joh 1:14);
B

39 Jesus sal niemand verloor wat die Here aan



hom gegee het nie;
A
40 Sien en glo.
3. Hoor en Leer – vers 45 

“Elkeen wat na die Vader luister en van Hom leer, kom na My toe.”

4. Eet en Lewe – vers 51

“As iemand van hierdie brood eet, sal hy ewig lewe.”

5. Eksposisie van openbaring deur Jesus – vers 51, 53-58

“Wie my liggaam eet en my bloed drink, bly in My en Ek in hom.”

6. Response - vers 41-43, 52, 60-70


Murmureer (v 41, 43, 60)


Ongeloof (v 64)


Verwerping (v 66)


Belydenis (v 68-69)


Verraai (v 71)

Die indeling is vanselfsprekend. 

Enkele woorde word beklemtoon – die Griekse meno 
(v 51) en die tema van inwoning en inkorporasie in Christus (in Johannes) is ŉ ryk tema (5:26-27; 6:56). 

Die Vader speel ook ŉ belangrike rol in die diskoers 
(v 32, 37, 40, 44, 45, 46, 57) – die Vader (nie Moses nie) gee die ware brood (v 32) en Christus is die ware brood gestuur deur die Vader (v 57); die Vader se wil is dat elkeen wat in die Seun glo sal lewe (v 40). Vers 40 self is ŉ opsomming van die evangelie, die openbaring van die hart en wil van God in Jesus. God se wil vir die mens is die ewige lewe.

Preekvoorstel

“Smaak en sien dat die Here goed is” (Ps 34:9 
1933-Vertaling). Die indeling hierbo kan gevolg word. Die sleutel is ŉ verdere ego eimi-uitspraak van Jesus en die doel van sy koms van die hemel af na die aarde toe. Hy het vlees geword en die wil van God is nou sigbaar, hoorbaar, selfs eetbaar en vir almal toeganklik.

Die kernvraag is nou hoe reageer die mens op die tasbaarheid en werklikheid van die openbaring van God? Die mense reageer op verskeie wyses en die verskillende reaksies soos hierbo uiteengesit kan geïllustreer word.

Die dringende boodskap is om te sien en glo, te hoor en leer, te eet en lewe!

